
Baca petikan di bawah dengan teliti. Berdasarkan petikan tersebut, tulis sebuah
ringkasan tentang usaha-usaha yang dilakukan oleh kerajaan untuk memartabatkan
permainan tradisional. Panjangnya ringkasan anda hendaklah tidak melebihi 100
patah perkataan.

Anda digalakkan supaya menggunakan ayat anda sendiri tanpa mengubah maksud

asal petikan.

Negara kita kaya dengan pelbagai jenis permainan tradisional seperti congkak, gasing,
batu seremban, dan sebagainya. Permainan ini diamalkan oleh masyarakat dahulu

sebagai pengisi masa lapang. Namun demikian, permainan tradisional tidak lagi
menjadi kegemaran generasi muda yang terdedah kepada peralatan telekomunikasi
yang mengasyikkan. Jika hal ini dipandang enteng, budaya permainan tradisional
pasti lenyap ditelan zaman. Sebelum nasi menjadi bubur, pihak kerajaan perlu
mencari pendekatan yang pragmatik bagi meninggikan martabat permainan

tradisional di negara kita.

Antara usaha yang boleh dilakukan oleh pihak kerajaan termasuklah mempromosikan
permainan tradisional menerusi saluran media massa dan media cetak seperti surat
khabar, televisyen, dan Internet. Sebagai contohnya, artikel tentang permainan
tradisional perlu dipaparkan dalam surat khabar pada setiap minggu. Info tentang cara
pembuatan dan aktiviti permainan haruslah disertakan dalam artikel tersebut. Dengan
cara ini, permainan tradisional dapat diperkenalkan kepada masyarakat, khususnya

generasi muda dengan mudah.

Dalam usaha mengekalkan tradisi rakyat ini, kerajaan haruslah menyediakan lebih
banyak tempat atau gelanggang permainan tradisional dan menyediakan jurulatih di
setiap gelanggang yang telah disediakan. Dengan adanya jurulatih ini, masyarakat
dapat menerima latihan yang betul tentang sesuatu permainan tradisional itu dan
berupaya mengajarkan pengetahuan yang diperoleh mereka itu kepada anak-anak

mereka pula.

Di samping itu, Kementerian Pendidikan Malaysia turut memperuntukkan seni,

warisan, dan budaya dalam aktiviti kokurikulum. Rentetan daripada itu, pihak sekolah

digalakkan menubuhkan kelab atau persatuan yang berteraskan permainan tradisional.
Dengan itu, murid boleh belajar tentang cara membuat, cara bermain, dan mengetahui
syarat-syarat bermain sesuatu permainan tradisional. Setelah mengetahui secara
mendalam tentang sesuatu permainan itu, murid akan berminat untuk melibatkan diri

dalam permainan tradisional tersebut.

Usaha yang terakhir, Kementerian Pelancongan, Seni dan Budaya Malaysia atau
kerajaan negeri perlulah lebih kerap menganjurkan festival, pertandingan, dan
kempen untuk mengetengahkan permainan tradisional. Melalui proses tersebut,

permainan tradisional boleh menjadi lebih popular di merata-rata tempat.

Dipetik dan diubah suai daripada
‘Usaha Kerajaan Memartabatkan Permainan Tradisional ’,
Dewan Siswa, BIL. 01/2021

